
ABSTRACT
Distribution and habitats of Unio caffer Krauss, 1848 (Bivalvia: Unionoida: Unionidae) in 
South Africa based on the records in the database of the National Freshwater Snail 
Collection
The distribution of the Unionoida is almost cosmopolitan and reaches its greatest diversity in 
North America with 860 currently recognized valid species. Two genera of the family Unionidae, 
Unio and Coelatura, comprising four species, occur in South Africa. This article focuses on the 
distribution and habitats of Unio caffer Krauss, 1848 based on the records in the database of the 
National Freshwater Snail Collection (NFSC) of South Africa. This bivalve is considered to be 
endemic to South Africa and although it was sporadically reported from elsewhere in South 
Africa, the Western Cape is the only province from which no samples are on record in the database 
of the NFSC. The majority of the 58 samples on record was recovered from rivers (32.8%) and 
dams (20.7%) and from water conditions described as perennial, clear and fresh and 22 of the 
samples were collected in water bodies with a predominantly sandy substratum. A temperature 
index calculated for this species ranked it in fi fth position of the 12 bivalve species represented 
in the database on account of its association with low climatic temperatures. An integrated 
decision-tree analysis indicated that temperature, substratum and water bodies per se were the 
most important factors of those investigated that played a signifi cant role in establishing the 
geographical distribution of this species in South Africa. Comprehensive surveys for freshwater 
molluscs conducted by state and local health authorities were discontinued during the eighties 
of the previous century and the majority of sampling sites have not been revisited since. Therefore 
hardly any recent data pertaining to the conservation status and species diversity of the mollusc 
fauna of South Africa are available. However, during relatively recent surveys conducted by the 
authors at three previously positive sites for U. caffer no specimens of this species could be 
recovered and it is also reported in literature that its range in the south-western Cape has 
decreased in recent years. With regard to its conservation status, the above fi ndings seem to 
suggest that U. caffer should at least be considered as vulnerable – if not endangered – as reported 
for some related species elsewhere in the world. Although speculative, several reasons are 
suggested to explain the global phenomenon of decline in freshwater bivalves. These include, 
amongst others, construction of impoundments, introduction of alien species, wetland drainage 
and canalization and pollution. However, the unique lifecycle of the Unionoida could also play 
an important role in this respect due to the fact that their larval stages are obligatory parasites 
on fi sh. These bivalves are therefore dependent on fi sh for their survival and dispersal and without 
their host fi sh populations will disappear. To sustain a viable population a water body should 
therefore be suitable not only for the bivalves themselves but also for their host fi sh. As mentioned 
earlier, the majority of samples of U. caffer were recovered from dams and rivers, water body 
types both under pressure of over exploitation and pollution. It is therefore recommended that 
thorough surveys should be planned and conducted in specifi c areas which could be selected 
with the documented geographical distribution in the database of the NFSC as guideline. A 
comparison of the results of such surveys with the data in the database of the NFSC could make 
a considerable contribution towards assessing the current conservation status and diversity of 
the freshwater molluscs of South Africa.

KEY CONCEPTS: Mollusca; Bivalvia; Unionidae; Unio caffer; geographical distribution; 
habitat preferences; South Africa

TREFWOORDE: Mollusca; Bivalvia; Unionidae; Unio caffer; geografi ese verspreiding; 
habitatvoorkeure; Suid-Afrika

OPSOMMING
Die kosmopolities-verspreide Unionoida bereik hul grootste diversiteit in Noord-Amerika. In 
Suid-Afrika word twee genera van die familie Unionidae, naamlik Unio en Coelatura wat vier 
spesies insluit, aangetref. Hierdie artikel handel oor die verspreiding en habitats van Unio caffer 
Krauss, 1848 gebaseer op die rekords in die Nasionale Varswaterslakversameling (NVWSV) van 
Suid-Afrika. Alhoewel dit elders in Suid-Afrika sporadies aangetref is, is die Wes-Kaap die 
enigste provinsie waarvan geen monster op rekord in die databasis van die NVWSV is nie. Van 
die 58 monsters wat op rekord is, is die meerderheid in riviere (32.8%) en damme (20.7%) 
versamel en in watertoestande wat as standhoudend, staande, helder en vars beskryf is. ’n 
Temperatuur-indeks wat vir hierdie spesie bereken is, het dit vyfde in rangorde geplaas van die 
12 Bivalvia-spesies wat in die databasis verteenwoordig word op grond van ’n assosiasie met 
lae omgewingstemperature. ’n Besluitnemingsboom-analise het aangedui dat temperatuur, 
substratum en waterbronne die mees betekenisvolle bydrae gelewer het tot die daarstelling van 
die gedokumenteerde geografi ese verspreiding van U. caffer. Omdat omvattende opnames van 
varswater Mollusca deur staatsinstansies reeds in die tagtigerjare van die vorige eeu uitgefaseer 
is en die meerderheid versamelpunte sedertdien nie weer gemonster is nie, is kennis oor hul 
huidige stand van bewaring en spesiediversiteit gebrekkig. Negatiewe resultate by drie voormalige 
lokaliteite van U. caffer wat wel intussen deur die outeurs besoek is, dui egter daarop dat die 
voortbestaan daarvan, soos van sommige verwante spesies elders in die wêreld, bedreig word. 
Dit word bepleit dat opnames van varswater Mollusca met die gedokumenteerde verspreiding in 
die databasis van die NVWSV as riglyn, beplan en uitgevoer behoort te word. Die resultate van 
sulke opnames behoort ’n groot bydrae te lewer om die huidige stand van die verspreiding en 
spesiediversiteit van die varswater Mollusca van Suid-Afrika sinvol te evalueer.

INLEIDING

Meer as 30 000 monsters van varswater Mollusca wat van 1952 tot 2010 in Suid-Afrika versamel 
is, is op rekord in die databasis van die Nasionale Varswaterslakversameling (NVWSV). Die 
outeurs het in 2002 begin om hierdie waardevolle inligting in ’n reeks artikels wat handel oor 
die lokaliteite en vindplekke van geselekteerde spesies bekend te stel.1,2,3,4,5,6 Hierdie artikel handel 
oor besonderhede van die versamelpunte, verspreiding en habitats van die monsters van U. caffer 
wat in die databasis van die NVWSV op rekord is.
 Varswatermossels (Bivalvia: Unionoida) is interessant vanweë hul unieke lewensiklusse wat 
sowel ouersorg as larwale parasitisme op visse insluit en ook op grond van hul kollektiewe 
verspreidingspatrone en antieke oorsprong.7 Daarbenewens is hulle ook van betekenis as gevolg 
van hul bewaringstatus8 en ekonomiese belangrikheid.9 Die kosmopolities-verspreide Unionoida 
bereik hul grootste diversiteit in Noord-Amerika.10 Onsekerheid bestaan oor die werklike getal 
geldige spesies maar dit word tans op ongeveer 840 wêreldwyd geraam.7 Ten spyte van die 
onsekerheid oor die getal spesies van die Unionoida, het dit in baie lande waar meer intensiewe 
biotiese opnames gemaak is, geblyk dat dit ongetwyfeld ’n hoogs bedreigde groep is.8 Vaughn 
& Hakenkamp11 het reeds vroeër bevind dat bevolkings van die Unionidae in Noord-Amerika 
teen ’n katastrofi ese koers agteruitgaan.
 Twee genera van die familie Unionidae, naamlik Unio en Coelatura wat vier spesies insluit, 
word in suidelike Afrika aangetref.12 Unio is ’n Palearktiese genus13 waarvan die verspreiding in 
Afrika volgens Brown14 tot die koeler streke van suidelike Afrika beperk is. Daar is derhalwe ’n 
wye gaping tussen die omvang van verspreiding van Unio caffer in Suid-Afrika, Namibië en 
Zimbabwe en van verwante spesies in Noord-Afrika.12 Heard & Vail15 is van mening dat hierdie 
diskontinue verspreiding suggereer dat U. caffer ’n biogeografi ese reliek mag wees.

 Omdat omvattende opnames van varswater Mollusca reeds in die vroeë tagtigerjare van die 
vorige eeu uitgefaseer is en die meerderheid van vorige versamelpunte sedertdien nie weer 
ondersoek is nie, is kennis met betrekking tot die huidige stand van die verspreiding en diversiteit 
van die varswater Mollusca van Suid-Afrika gebrekkig en inligting oor hul bewaringstatus 
gevolglik spekulatief en onbevredigend. In ’n ondersoek in hierdie verband, vermeld Herbert16 
slegs drie Prosobranchia-spesies wat in die Rooidata-lys van die “International Union for the 
Conservation of Nature” (IUCN 1996) opgeneem is. Hierdie outeur spreek verder ook die mening 
uit dat Pisidium harrisoni Kuiper, 1964, een van die klein verteenwoordigers van die inheemse 
Bivalvia, moontlik ook mag kwalifi seer om in die Rooidata-lys opgeneem te word, maar maak 
geen melding van die bewaringstatus van U. caffer nie. In ’n resente Rooidata-lys van Suider 
Afrikaanse varswater Mollusca wat in 2009 hersien is, word die besorgdheid oor die bewaringstatus 
van U. caffer as gering aangedui.17 Die resultate van opnames by ’n beperkte getal versamelpunte 
waar U. caffer voorheen versamel is en wat intussen wel weer besoek is, is egter kommerwekkend 
en ondersteun die bevindinge elders ter wêreld dat die voortbestaan van die Unionoida inderdaad 
bedreig word.

MATERIAAL EN METODES

Data met betrekking tot die habitats en geografi ese verspreiding van die versamelpunte van die 
monsters van U. caffer wat dateer vanaf 1958 tot 2001 is uit die databasis van die NVWSV 
onttrek. Die meerderheid van die monsters is deur personeel van staat- en plaaslike 
gesondheidsowerhede en personeel van die voormalige Slaknavorsingseenheid van die 
Potchefstroom Universiteit versamel. Oor die algemeen is geen toerusting gebruik wat spesiaal 
ontwerp was vir die versameling van varswatermossels nie en dit mag moontlik ’n verklaring 
bied vir die relatief lae getal eksemplare wat gerapporteer is. Monsters afkomstig van versamel-
punte wat nie op ’n 1:250 000 topo-kadastraal kaartreeks van Suid-Afrika aangetoon kon word 
nie, is nie vir verdere verwerking in aanmerking geneem nie. Die lokusse waarin die versamelpunte 
geleë is, is in intervalle van gemiddelde jaarlikse reënval en lugtemperatuur, asook gemiddelde 
hoogte bo seevlak gegroepeer om die voorkomsfrekwensie in spesifi eke intervalle uit te beeld. 
Data met betrekking tot reënval, temperatuur en hoogte bo seevlak is in 2001 deur die Computing 
Centre for Water Research, Universiteit van KwaZulu-Natal beskikbaar gestel.
 Effekgroottes wat dit moontlik gemaak het om die invloed van die verskillende ondersoekte 
veranderlikes op die gedokumenteerde geografi ese verspreiding van U. caffer te kwantifi seer en 
die betekenisvolheid daarvolgens te evalueer, is volgens die metode van Cohen11 bereken. 
Hiervolgens dui waardes in die orde van 0.1 en 0.3 onderskeidelik op klein en matige groot 
effekte, terwyl waardes van 0.5 en hoër op prakties betekenisvolle groot effekte dui. Die ekologiese 
implikasies van effekgroottes in die konteks van soortgelyke ondersoeke as die huidige, word 
vollediger deur De Kock en Wolmarans bespreek.19,20 Chi-kwadraatwaardes is ook bereken om 
die betekenisvolheid van waargenome verskille in die voorkoms by die verskillende alternatiewe 
van die ondersoekte parameters aan te dui deur van die Statistica, Release 7, Nonparametrics, 
2X2 Tables, McNemar, Fischer exact-sagteware gebruik te maak. Vervolgens is ook ’n 
multivariansie-analise in die vorm van ’n besluitnemingsboom21 uitgevoer. Die ondersoekte 
veranderlikes is hiervolgens geëvalueer en dié wat die belangrikste rol in die daarstelling van die 
gedokumenteerde geografi ese verspreiding van U. caffer gespeel het, is deur die program 
geselekteer en in volgorde van belangrikheid gerangskik. Met die besluitnemingsboom word ook 
onderskei tussen die voorkomsfrekwensies van ’n gegewe spesie by die alternatiewe van die 
geselekteerde veranderlikes en dié van alle ander spesies in die databasis. Hierdie verwerking is 

gedoen deur gebruik te maak van die SAS Miner for Windows NT Release 4.0, April, 2000-
program en Decision Tree modelling Course Notes.22 

RESULTATE

Die 58 monsters van U. caffer wat vir verdere verwerking in aanmerking geneem is, is in 
waterliggame versamel wat in 35 lokusse (1/16 vierkante grade) geval het (Figuur 1). Alhoewel 
dit elders in Suid-Afrika uiters sporadies aangetref is, is die Wes-Kaap die enigste provinsie 
waarvan geen monster in die NVWSV op rekord is nie (Figuur 1). Die oudste monster van U. 
caffer wat in die NVWSV opgeneem is, is in 1958 in ’n dam in die dorpsgebied van Heilbron 
(Vrystaat) versamel. Groottes van tot 102 X 48 mm is vir hierdie spesie in die literatuur 
gerapporteer,12,13 maar verskeie eksemplare met afmetings van tot 112 X 53 mm is in die NVWSV 
op rekord. Die oorgrote meerderheid van die monsters is in riviere (32.8%) en damme (20.7%) 
versamel. Die enkele monster wat in ’n besproeiingsvoor aangetref is, het egter ’n groter 
persentasie (10.0%) verteenwoordig van die totale getal monsters wat vir alle Bivalvia-spesies 

Figuur 1: Geografi ese verspreiding van Unio caffer per 1/16 vierkantegraadlokus in Suid-
Afrika

in die databasis uit ’n spesifi eke waterliggaamtipe gerapporteer is (Tabel 1). Die voorkomsfre-
kwensie in riviere en damme het nie betekenisvol van mekaar verskil nie maar albei hierdie 
waterliggame het in hierdie opsig slegs betekenisvol van dammetjies verskil (p < 0,05). ’n Groot 
effekwaarde (w = 0.89) is vir waterliggaamtipes bereken (Tabel 2). 

TABEL 1: Waterliggaamtipes waarin Unio caffer aangetref is soos tydens versameling 
opgeteken

 Waterliggaamtipes A B C D
 Besproeiingsvoor 1 1.7% 10 10.0%
 Dam 12 20.7% 309 3.9%
 Dammetjie 1 1.7% 319 0.3%
 Fontein 1 1.7% 38 2.6%
 Rivier 19 32.8% 657 2.9%
 Spruit 9 15.5% 242 3.7%
 Effekgrootte: w = 0.89 (groot effek)

A: voorkomsfrekwensie in ’n spesifi eke waterliggaamtipe. B: % van die totale getal versamelings 
(58) wat vir hierdie spesie op rekord is. C: voorkomsfrekwensie van alle verteenwoordigers van 
die Bivalvia in ’n spesifi eke waterliggaamtipe. D: voorkomspersentasie van hierdie spesie in die 
totale getal versamelings in ’n spesifi eke waterliggaamtipe.

TABEL 2: Watertoestande in die habitats van Unio caffer soos tydens versameling 
opgeteken

  Tipe Vloeisnelheid Turbiditeit Saliniteit

 A 43 3 4 17 24 30 15 44 1
 B 74.1% 5.2% 6.9% 29.3% 41.4% 51.7% 25.9% 75.9% 1.7%
 C 1 927 199 246 834 1 049 1 824 264 1 986 13
 D 2.2% 1.5% 1.6% 2.0% 2.3% 1.6% 5.7% 2.2% 7.7%
 E w = 0.08 w = 0.10 w = 0.58 w = 0.02
  (klein effek) (klein effek) (groot effek) (klein effek)

A: voorkomsfrekwensie in ’n spesifi eke watertoestand. B: % van die totale getal versamelings 
(58) wat vir hierdie spesie op rekord is. C: voorkomsfrekwensie van alle verteenwoordigers van 
die Bivalvia in ’n spesifi eke watertoestand. D: voorkomspersentasie van hierdie spesie in die 
totale getal versamelings in ’n spesifi eke watertoestand. E: Effekgrootte bereken vir ’n bepaalde 
watertoestand.

 Die meerderheid van die monsters is versamel in waterliggame waarvan die watertoestande 
as standhoudend, staande, helder en vars beskryf is (Tabel 2). ’n Betekenisvolle verskil (p < 0,05) 
kon egter slegs in die voorkomsfrekwensie tussen waterbronne met helder en modderige water 
aangedui word. Van die vier parameters van watertoestande wat ondersoek is, het net turbiditeit 
’n groot effekwaarde (w = 0.58) opgelewer (Tabel 2).
 Twee-en-twintig van die 58 monsters op rekord is gerapporteer uit waterbronne waarvan 
die substratum as oorwegend sanderig beskryf is (Tabel 3) en daar was ’n betekenisvolle verskil 
(p < 0.05) tussen die voorkomsfrekwensie in al drie substratumtipes wat vermeld is. ’n Groot 
effekwaarde (w = 0.88) is ook vir hierdie parameter bereken (Tabel 3).
 Betreffende temperatuur is die oorgrote meerderheid (77.6%) van monsters versamel in 
waterliggame waarvan die lokusse in die 16-20°C-interval geval het (Tabel 4). Die enkele monster 
wat in ’n waterliggaam wat in die 26-30°C-interval geval het, versamel is, het egter ’n hoër 
persentasie (7.1%) van die totale getal versamelings op rekord vir ’n spesifi eke interval 
verteenwoordig (Tabel 4). Die voorkomsfrekwensie by die 16-20°C-interval het betekenisvol 
van al die ander intervalle behalwe die 26-30°-interval verskil (p < 0.05). ’n Groot effekwaarde 
is vir temperatuur bereken (Tabel 4).
 Verreweg die grootste getal monsters (69.0%) was afkomstig van waterliggame waarvan die 
lokusse in die 601-900 mm reënval-interval geval het (Tabel 4). Die twee monsters wat in die 
0-300 mm-interval geval het, het egter die hoogste persentasie van die totale getal monsters op 
rekord vir ’n spesifi eke interval verteenwoordig (Tabel 4). Die voorkomsfrekwensie by die 
verskillende reënval-intervalle het in geen geval betekenisvol van mekaar verskil nie (p > 
0.05).
 Nege-en-dertig van die 58 monsters op rekord was afkomstig van waterbronne waarvan die 
lokusse in die 1 001-1 500 m hoogte bo seevlak-interval geval het (Tabel 4) en die 

TABEL 3: Substratumtipes in the habitats 
van Unio caffer soos tydens 
versameling opgeteken

 Substratumtipes
  Modderig Klipperig Sanderig
 A 14 7 22
 B 24.1% 12.1% 37.9%
 C 1 195 454 466
 D 1.2% 1.5% 4.7%
 E w = 0.88 (groot effek)

A: voorkomsfrekwensie op ’n spesifi eke sub-
stratumtipe. B: % van die totale getal versamelings 
(58) wat vir hierdie spesie op rekord is. C: 
voorkomsfrekwensie van alle verteenwoordigers 
van die Bivalvia op ’n spesifi eke substratumtipe. 
D: voorkoms-persentasie van hierdie spesie in 
die totale getal versamelings op ’n spesifi eke 
substratumtipe. E: effekgrootte bereken vir 
substratumtipes.

voorkomsfrekwensie by hierdie interval het 
nie betekenisvol van dit by die 501-1 000 
m-interval verskil nie. ’n Groot effekwaarde 
is vir hierdie parameter bereken (Tabel 4).
 Die temperatuur-indeks wat vir U. caffer 
bereken is, het betekenisvol (d > 0.5) van 
nege van die ander 11 Bivalvia-spesies 
verskil en dit in die vyfde plek in rangorde 
geplaas op grond van hierdie spesie se 
assosiasie met lae klimatologiese tempera-
ture (Tabel 5).
 Die multi-variansieanalise in die vorm 
van ’n besluitnemingsboom het temperatuur, 
substratum en waterliggame in rangorde van 
belangrikheid geselekteer as die parameters 
wat ’n betekenisvolle invloed gehad het op 
die daarstelling van die gedokumenteerde 
geografi ese verspreiding van U. caffer soos 
weerspieël deur die data in die databasis van 
die NVWSV (Figuur 2). Daarbenewens 
toon hierdie fi guur byvoorbeeld ook dat U. 
caffer 3.5% verteenwoordig het van alle 
Bivalvia-spesies in die databasis wat in 

lokusse versamel is wat in die 16-20°C-
interval geval het en dat die 21 eksem-
plare wat van waterliggame met ’n 
oorwegend sanderige substratum afkom-
stig was op hulle beurt 8.9% verteen-
woordig het van die totale getal Bivalvia-
spesies wat by hierdie temperatuur-
interval in waterliggame met ’n sanderige 
substraat aangetref is. Figuur 2 toon ook 
dat 19 van die 21 eksemplare wat op ’n 
sanderige substratum aangetref is van 
damme en riviere afkomstig was.

BESPREKING

Alhoewel Unio caffer reeds in 1848 
vanuit Suid-Afrika beskryf is,23 is noe-
menswaardige vindplekke daarna eers in 
1936 vir hierdie land gerapporteer.24 Drie 
jaar later vermeld Connolly25 dat hierdie 
spesie wydverspreid in Suid-Afrika 
voorkom en verstrek ’n lys van lokaliteite, 
onder andere in die voormalige Natal, 
Zululand, Oranje Vrystaat, Kaappro-
vinsie, Namakwaland, Griekwaland-Wes 
en Betsjoeanaland om hierdie bevinding 
te staaf. Hierdie aansprake is in 1988, 
verskeie dekades later, ondersteun deur 
die bevinding van Mandahl-Barth13 dat U. 
caffer wydverspreid in suidelike Afrika 
vanaf Zimbabwe tot by die voormalige 
Kaapprovinsie voorkom. Die wye ver-
spreiding van U. caffer in suidelike Afrika 
word ook in ’n meer onlangse bydrae in 
2002 deur Appleton12 vermeld. Dit is 
reeds vroeër genoem dat geen rekord van 
hierdie spesie uit die Wes-Kaap in die 
databasis van die NVWSV bestaan nie, 
ten spyte van die feit dat daar wel 
opnames in die gebied gedoen is wat die 
voorkoms van verskeie ander spesies van 
varswater Mollusca op rekord geplaas 
het.1,4,26,27,28 Brown14 vestig egter die 
aandag daarop dat die diversiteit van die 
varswater Mollusca in die betrokke 
gebied inderdaad oor die algemeen laer 

as elders in sommige dele van Suid-Afrika is en skryf dit hoofsaaklik aan ’n gebrek aan geskikte 
habitats toe.
 Soos reeds vermeld, is data met betrekking tot die huidige bewaringstatus en spesiediversiteit 
van die varswater Mollusca uiters beperk omdat die omvattende opnames wat voorheen op ’n 
min of meer gereelde basis deur staats- en semi-staatsinstansies uitgevoer is, reeds in die 
tagtigerjare van die vorige eeu uitgefaseer is en die meerderheid van positiewe lokaliteite 
sedertdien nie weer gemonster is nie. Opnames wat egter intussen in drie van die habitats waarin 
voorheen eksemplare van U. caffer aangetref is, gemaak is, het egter negatiewe resultate opgelewer. 
So byvoorbeeld het Oberholzer en Van Eeden29 vyf verskillende lokaliteite vir hierdie spesie in 
die noordelike deel van die Nasionale Krugerwildtuin (NKW) gerapporteer. Tydens ’n omvattende 
opname deur die outeurs in 1995 kon egter geen eksemplare van hierdie spesie in die noordelike 
deel van die NKW aangetref word nie, maar is wel eksemplare in die Gudzanidam en Sabierivier 

wat verder suid geleë is, aangetref.30 Herbesoeke aan dieselfde waterbronne deur die outeurs in 
200131 en 200632 het geen eksemplare van U. caffer opgelewer nie. Tydens verskeie onlangse 
besoeke aan die spesifi eke habitat in die Mooirivier in die dorpsgebied van Potchefstroom 
(Noordwes) waaruit De Kock en Van Eeden33 relatief groot getalle van U. caffer gerapporteer 
het, kon ook geen eksemplare van hierdie spesie gevind word nie. Ter ondersteuning van die 
bogenoemde waarnemings vermeld Appleton12 dat die omvang van die verspreiding van hierdie 
spesie in die suid-westelike Kaap afgeneem het in onlangse jare. Soos egter reeds in die inleiding 
vermeld, word die bewaringstatus van U. caffer as gering gelys in die Rooidata-lys van Suider 
Afrikaanse varswater Mollusca wat in 2009 hersien is, en word die besorgdheid oor die 
bewaringstatus van U. caffer gevolglik as gering aangedui.17 Die karige data tot ons beskikking 
suggereer nogtans, na ons mening, dat die voortbestaan van hierdie spesie, net soos dié van 
verwante spesies elders in die wêreld, in die weegskaal mag wees.8,11

 Alhoewel spekulatief, word verskeie redes aangevoer om die skynbaar wêreldwye afname 
in beide bevolkingsgrootte en verspreidingsgebiede van die Unionoida te verklaar. Elders in die 
wêreld het indringerspesies, drooglegging van vleilande, kanalisering en besoedeling, maar veral 
die aanbou van damme wat die vloei van riviere belemmer het, ’n groot rol in hierdie verband 
gespeel.8 Die resultate van die huidige ondersoek het egter getoon dat damme, naas riviere, die 
tweede meeste rekords van U. caffer opgelewer het en derhalwe ook ’n geskikte waterliggaam 
vir bevolking deur hierdie spesie moet wees. Die unieke lewensgeskiedenis van die Unionoida 
sou egter as een van die belangrike redes aangevoer kon word om die waargenome verdwyning 
van bevolkings van U. caffer, soos hierbo vermeld, te verklaar. Die Unionoida is naamlik afhanklik 
van ’n visgasheer, nie net om suksesvol te kan voortplant nie, maar ook om spreiding te kan 
bewerkstellig, omstandighede wat hul uiters kwesbaar vir omgewingsveranderinge maak. Die 
larwale stadium van U. caffer, bekend as ’n glochidium, is ’n verpligte ektoparasiet op 
varswatervisspesies waaraan dit vasgeheg bly vir ’n periode wat kan duur vanaf ’n week tot 
verskeie maande voordat dit na die bodem afval om vrylewende mossels te word.12 Die voltooiing 
van die lewensgeskiedenis van ’n varswatermossel berus dus geheel en al op die teenwoordigheid 
van vislewe en die vermoë van die glochidiums om suksesvol aan die gasheervis vas te heg.34 
Dit impliseer dat bevolkings sal verdwyn as gasheervisse nie langer beskikbaar sou wees nie. 
Gevolglik sou ’n waterliggaam noodwendig vir beide mossel en gasheervis geskik moes wees 
om voortbestaan van die mosselbevolking te verseker.
 Die effekgroottes wat vir die omgewingsparameters in die huidige ondersoek ontleed is, 
toon dat waterliggame, substratums, temperatuur, hoogte bo seevlak en turbiditeit ’n belangrike 
rol gespeel het in die daarstelling van die geografi ese verspreiding van U. caffer soos weerspieël 
deur die data in die databasis van die NVWSV. Hierdie resultate is ook bevestig deur die resultate 
van die multi-variansie-analise wat in Figuur 2 uitgebeeld word. Die mening van Brown14 dat U. 
caffer tot die koeler dele van suidelike Afrika beperk is, word weerspreek deur die geografi ese 
verspreiding wat in Figuur 1 uitgebeeld is, want monsters van hierdie spesie is ook vanuit die 
warmer streke van Suid-Afrika in die databasis van die NVWSV op rekord geplaas. Die 
temperatuur-indeks wat vir hierdie spesie bereken is, plaas dit egter vyfde in rangorde van alle 
Bivalvia-spesies in die databasis wat toon dat net sommige van die Pisidium-spesies nouer met 
laer omgewingstemperature geassosieer is (Tabel 5). Hierdie bevinding dui daarop dat U. caffer 
moontlik wel meer sensitief sou kon wees vir omgewingsveranderinge wat met globale ver-
warming verband hou. Daarbenewens maak die afhanklikheid van eksemplare van U. caffer van 
gasheervisspesies vir hul voortbestaan hul besonder kwesbaar vir moontlike degradering van die 
waterliggame wat met antropogeniese aktiwiteite verband hou. Soos reeds genoem, is die 
meerderheid monsters van U. caffer versamel in damme en riviere, twee tipes waterliggame wat 



184

Suid-Afrikaanse Tydskrif vir Natuurwetenskap en Tegnologie, Jaargang 29 No. 4: Desember 2010

juis onder druk van oorbenutting en verskeie vorme van besoedeling verkeer. Om die huidige 
bewaringstatus en spesiediversiteit van die varswater Mollusca van Suid-Afrika sinvol te kan 
evalueer, word aanbeveel dat daadwerklike pogings aangewend behoort te word om opnames 
van geselekteerde gebiede aan die hand van bestaande rekords in die databasis van die NVWSV 
te beplan en van stapel te stuur. ’n Vergelyking van die resultate van sulke opnames met die 
bestaande rekords in die databasis van die NVWSV behoort lig te kan werp op die huidige situasie 
ten opsigte van die bewaringstatus, spesiediversiteit en omvang van verspreiding van die varswater 
Mollusca van Suid-Afrika.

